HADIS 40

OBJEKTIF KURSUS KESELURUHAN:

a)

b)

d)

Memahami konsep Hadis 40: Peserta akan
memperoleh pemahaman mengenai Hadis 40
termasuk sejarah penyusunan, latar belakang
pengarangnya serta peranan Hadis 40 dalam
tradisi hadis Islam.

Mengenali hadis-hadis utama dalam
agama Islam: Peserta akan mengenali dan
mempelajari teks-teks Hadis 40 yang paling
terkenal, memahami konteks dan makna
setiap hadis serta aplikasinya dalam
kehidupan seharian.

Menghayati pengajaran Hadis 40: Peserta
akan mengkaji dan memahami pengajaran
moral, etika dan hukum yang terkandung
dalam Hadis 40 serta implikasinya terhadap
amalan hidup.

Mengaplikasikan hadis dalam kehidupan:
Peserta akan mempelajari cara-cara untuk
mengaplikasikan pengajaran Hadis 40 dalam
kehidupan peribadi, keluarga dan masyarakat
serta mengintegrasikan nilai-nilai hadis dalam
tindakan sehari-hari.

Menilai kepentingan Hadis 40 dalam
agama Islam: Peserta akan menilai
kepentingan Hadis 40 dalam memahami
syariat Islam secara menyeluruh serta
peranannya dalam memperkukuh iman dan
amalan dalam masyarakat Muslim.

HADIS KE-17:
BERBUAT IHSAN DALAM
SEMUA PERKARA

Diriwayatkan daripada Abu Ya'la, Syaddad bin Aus r.a., daripada Rasulullah SAW,
Baginda bersabda:

“Sesungguhnya Allah SWT mewajibkan berbuat ihsan dalam setiap perkara. Oleh
itu, jika kamu membunuh, maka pereloklah pembunuhan. Apabila kamu
menyembelih, maka pereloklah penyembelihan. Hendaklah kamu menajamkan

mata pisau dan menyenangkan (menyegerakan kematian) haiwan sembelihan.”

Hadis ini diriwayatkan oleh Muslim.

Antara pelajaran dan pelaksanaan inti pati hadis dalam kehidupan yang boleh
diambil ialah:

1. lhsan dalam hadis ini bermaksud melakukan sesuatu perkara dengan
penuh tekun dan bersungguh-sungguh. lhsan dalam penyembelihan
adalah dengan tidak mengambil masa yang lama untuk mematikannya

agar haiwan tersebut tidak terlalu sakit.

2. Hadis ini juga menunjukkan bahawa Islam memberikan penekanan
terhadap matlamat dan cara. Islam bukan sekadar berbicara tentang
matlamat yang ingin dicapai, malah Islam memberi penumpuan terhadap

S ' bagaimana untuk mencapai matlamat tersebut. Oleh yang demikian,
; dalam mencapai sesuatu matlamat yang baik, pastikan cara yang
dilakukan juga ialah cara yang baik dan diredai oleh Allah SWT.

3. Hadis ini merupakan bukti penting betapa Islam merupakan agama
rahmat dan kasih sayang. Islam memberi perhatian terhadap hak-hak
binatang, maka hak-hak tersebut perlulah dipenuhi oleh manusia. Dengan
garis panduan dan keprihatinan sebegini rupa, tidak tepatlah sekiranya
Islam dituduh melakukan kezaliman dan keganasan terhadap haiwan

apatah lagi manusia.

4. Dalam hadis ini juga dapat dipelajari bagaimana kaedah dan konsep
pendidikan yang diajarkan Baginda Nabi SAW. Nabi SAW menyatakan
konsep ihsan pada permulaan, kemudian diikuti pula dengan contoh
memperelok pembunuhan. Malah selepas itu, dijelaskan lagi dengan cara
praktikal kepada contoh tersebut, iaitu dengan menajamatkan mata pisau

dan menyegerakan kematian haiwan sembelihan.

